
Fevrer 2019 per la suprastonza  

  Il president Erich Decurtins  



1.  Beinvegni ed appel 

Il president Erich Decurtins fa in cordial beinvegni als commembers ed allas commembras. In beinvegni 

special admetta el als commembers d’honur Gion Petschen e Venanzi Nay. Per far appel han ins schau 

cursar ina gliesta da presenza. Perstgisas ha il president survegniu las suandontas:  

Tamara Derungs, Aldo Peng, Gieri Decurtins, Ursin Lechmann, Ricarda Tuor-Albin, Melanie Albin, Fidel 

Quinter, Magnus Petschen, Leandro Petschen e Luisina Casanova.  

Silsuenter vegn la gliesta da tractandas prelegida ed approbada unanimamein.  

Avon ch’entscheiver la radunonza generala seregorda il president da Trudi Gartmann. Il president 

supplichescha ils presents da sesalzar e seregurdar dalla defuncta duront ina minuta tgeua. 

 

2. Elecziun da dus dumbravuschs 

Sco dumbravuschs vegnan Aurelia Petschen e Tajana Pfister elegidas. 

 

3. Protocol dalla radunonza generala dils 09-03-2018 (publicaus sin www.ct-trun.ch) 

Il protocol dalla davosa radunonza generala ei vegnius publicaus sin nossa pagina d'internet. Aschia ha 

mintgin giu la pusseivladad da leger quel. Demai ch'ei dat neginas damondas e neginas objecziuns per 

amplificaziuns vegn il protocol approbaus unanimamein. Il president engrazia all’actuara. 

 

4.  Rapports annuals  

 president 
 

La suprastonza ei serimnada 3 gadas igl onn vargau. Cunquei che differents habiteschan ordeifer ei bia 

vegniu informau e scleriu electronic. Aschia ha tut funczinau tiptop. 

Las activitads sportivas vein entschiet en cun il camp el Tessin, nua che nus vein passentau ina biala 

fin d’jamna ensemen, cun filar vid la tecnica, denton era cun star da cumpignia.  

Ina jamna pli tard vein lu saviu preperar ils plaz, e gia 4 dis pli tard entschiet en cun ils tranements. Ei 

fuss flot sche in ni lauter dapli fuss promts da segidar gia il venderdis cun la preperativas dils plazs che 

nus savessen luvrar pli speditiv la sonda endamaun.  

Il davos avrel vein lu remplazzau il cundrez da sprizzar, quei che ei secumprovau, ha ei gie funczionau 

entira stad grondius.  

La fin matg vein giu in problem cun la maschina da lavar giu, percletg vein saviu schar pinar ella, eis ei 

gie la maschina che nus druvein il pli bia.  

Sper igl interclub ed ils turniers usitai vein era uonn puspei priu part al Cup Grischun dils clubs cun 

Karin Demont, Carmen Bearth, Gion Petschen, Luis Caduff ed Erich Decurtins. Sco gia avon 2 onns 

vein puspei contonschiu il 1⁄2 fianal. Sper intensivs giugs vein era gudiu la cumpignia e saviu tgirar novs 

contacts.  

Duront la stad vein puspei menau atras las seras dil club. Sco igl onn vargau stoi jeu di che igl ei donn 

che quellas seras vegnan buca frequentadas meglier, san ins sper il dar tennis era star da cumpignia e 

dar ina paterlada, ei gie naschiu da quellas seras enqual buna idea per il prosperir dil club.  

http://www.ct-trun.ch/


Dallas finanzas vein nus giu bien quittau. Grazia al lotto, mo era atras il sustegn dil cantun per menar 

atras turniers, savein nus presentar in bien quen. Per che quei stetti aschia vinavon, eis ei era impurtont 

che vus prendias part da nos turniers, che nus sappien menar atras els vinavon ed aschia profitar da 

quei sustegn finanzial.  

Il lotto 2019 vein menau atras ils 9 da mars. Quel ei puspei staus in grond success. Cunquei che quei ei 

ina fetg impurtonta entrada per nies club ditgel jeu in grond engraziel al team dil lotto : la Melanie Albin, 

la Carmen Bearth, la Karin Demont, la Lea Alig, il Silvio Albin ed igl Erich Decurtins.  

Per il proxim onn fuss ei miu giavisch ch’ei vegni fatg part meglier allas seras dil club sco era a nos 

turniers, ein gie las activitads dil club buca finidas cun la fin digl interclub.  

Per finir engraziel jeu a mes consuprastonts per la buna colaboraziun che vein giu, sco era a nos 

sponsurs dil lotto ed allas fatschentas che han ina reclama giu sil plaz. Vinavon engraziel jeu alla Erna 

che ha puspei sco adina giu bien quittau da nossa casa dil club e dallas fluras entuorn la terrassa, era 

al Leandro per il mentaniment dils plaz e dil contuorn in grond engraziel. In engraziel era allas equipas 

d’interclub ed a tut quels che han segidau sin ina moda ni lautra duront igl onn vargau.  

 

 meinagiug 

 

Sesiun d’interclub  

La sesida cun tuttas equipas d’interclub ha giu liu ils 23 da mars 2018. Il camp da tennis a Locarno ei 

vegnius organisaus l’entschatta avrel daniev da nossa commembra Martina Nay per cumpleina 

cuntentientscha da giugaduras e giugadurs. Bien engraziament persuenter! Gia naven da miez avrel 

han ins saviu far diever da nos plazs per las preparaziuns finalas sin la sesiun d’interclub. Quella ha 

entschiet la fin d’jamna dils 5/6 da matg. Aschuntau ina cuorta resumaziun dils resultats da tuttas 

equipas.  

Damas 1. ligia  

Surprendentas prestaziuns dallas damas dalla emprema ligia. Ellas domineschan claramein ils giugs da 

gruppa e termineschan il campuinadi sigl emprem plaz. Cordiala gratulaziun! Il giug da promoziun 

spiardan ellas - denton era pervia da blessuras da giugaduras da tschép - cun 1 : 5 ordlunder encunter 

la squadra da Sanapark Birmensdorf. Aschia restan las damas vinavon ella emprema ligia.  

Damas 2. ligia  

Per l’emprema gada separticipeschan las giuvnas dil Club da Tennis Trun dil campiunadi d’interclub. La 

squadra exista da junioras che frequentan per part aunc la scola superiura. Malgrad la munconza da 

rutina han ellas fatg ina fetg buna impressiun e terminau il campiunadi sil quart plaz. Cun empau cletg 

fuss ei schizun stau pusseivel da contonscher il tierz rang. Mo aschia vinavon!   



Damas 30+ 2. ligia  

Las squadras ella gruppa cun las damas da Trun ein stadas – cun excepziun da Panaduz - fetg ulivas. 

Trun ha contonschiu il secund plaz cun in punct avon Flem ed aschia saviu dar il giug da promoziun 

ch’ellas spiardan cun 2 : 4 encunter la ferma squadra d’Allmend Luzern. Tuttina san ins bein dir ch’igl ei 

stau ina sesiun da grond succes.  

Damas 30+ 3. ligia  

Ils resultats dallas damas el campiunadi d’interclub dalla 3. ligia ein buca stai diltut cuntenteivels. Per 

part ei quei francamein d’attribuir che l’ equipa ha adina puspei stuiu dar giu giugaduras alla squadra 

dallas senioras en secunda ligia. Cun annunziar sin la sesiun proxima l’ equipa ella categoria da damas 

40 plus ei francamein vegniu fatg ina buna correctura.  

Umens 3. ligia  

Mo in onn suenter la relegaziun en tiarza ligia ha l’equipa da Trun procurau per la correctura 

giavischada. Cun prestaziuns oreifras gudognan els tut ils giugs e contonschan aschia gl’emprem plaz 

dalla rangaziun che vala per la promoziun en secunda ligia. Cordiala gratulaziun. Bien pigl ego dalla 

equipa ei bein la clara victoria da 9 : 0 el derbi encunter Danis-Tavanasa stada.  

45+ Umens 2. ligia  

Denter Trun e Glion ei stau in viv cumbat pigl emprem plaz ella tabella. A Trun era l’equipa indigena 

encunter ils adversaris dalla Surselva suenter ils singuls cun 3 : 2 en avantatg. Deplorablamein ein lu 

omisdus dubels i ellas caultschas e la trumpada ei stada ualti gronda.  

Quei resultat ei lu era staus decisivs pigl emprem rang ella tabella. Trun haveva bein tons puncts sco 

Glion e schizun ina megliera differenza els sets, mo muort la partida directa ha tuttina Glion fatg ils 

emprems. Denton tonscha era il secund rang per sequalificar pils giugs da promoziun.  

L’emprema partida dalla promoziun gudogna Trun en in giug plein dramatica e tensiun ordlunder 

encunter l’equipa sogngagliesa da Widnau cun 4 : 3. Buca ton success ha ei lu dau el secund giug 

encunter Danis/Tavanas nua che Trun spiarda a Tavanasa cun 2 : 5 . Quei ei naturalmein stau in di da 

fiasta per lez e bein era empau revanscha per la terrada dad 1 : 6 d’igl onn avon el campiunadi 

encunter Trun. Malgrad la terrada havein nus festivau ditg e liug culs da Tavanasa lur promoziun ell’ 

emprema ligia.  

Rapports dils giugs silla pagina d’internet  

Gia per la secunda sesiun ei vegniu publicau ils rapports dil gius mintgamai entras ils capitanis silla 

pagina d’internet da nies club. Per la gronda part ha quei funcziunau stupent ed jeu engraziel a tuts e 

tuttas che han priu peda da far quella lavur e cunzun al Simon Decurtins per mintgami actualisar nossa 

pagina d’internet.  

  



Turniers Turnier da divertiment dils 10 da matg (Anceinza) 2018  

Dil turnier da divertiment che vegn giugaus en fuorma da dubel ein 17 equipas separticipadas. Quei ein 

3 dapli ch’igl onn avon. Gigugau ei vegniu en 3 gruppas ed ils victurs dallas gruppas han eruiu denter 

els treis il victur dil turnier. Deplorablamein ei l’aura buca gest stada animonta da passentar la sera 

aunc ditg da cumpignia. Tuttina ei l’atmosfera dil turnier stada fetg buna e l’equipa dallas damas 

d’emprema ligia ha dau tutta breigia culla purschida dalla cuschina. Bien engraziament persuenter! 

Gudignau il turnier ha il duo Andrin Petschen / Valentin Pally. Cordiala gratulaziun!  

Rangaziun: 1. Andrin Petschen/Valentin Pally, 2. Simon Lechmann/Renzo Albin, 3. Leandro 

Petschen/Arno Pfister  

Cup Crestas dils 6 – 8 da fenadur 2018  

Auter ch’igl onn vargau nua ch’urezis han impediu da terminar il turnier ei l’aura quella gada stada 

fenomenala. La participaziun al turnier dil Cup Crestas ei denton cun total 16 annunzias (onn avon 30 

annunzias) stada zun mudesta per buca dir mediocra. Ei fa surstar che sulettamein in commember dil 

Club da tennis Trun ha priu part ella categoria R7 – R9 resp. R5 – R9 e quei cun il Ramun Venzin 

(bravo Ramun!) aunc in dalla squadra dils seniors. Persuenter negins dalla equipa dils umens da 3. 

ligia. Sulettamein tier il dubel/mix ei la participaziun indigena stada cuntenteivla. Igl ei veramein da 

ponderar tgei ch’ein ils motivs? Ei quei pervia dil termin cuort suenter il campiunadi e gest all’entschatta 

dallas vacanzas? Ni forsa perquei ch’il Club da tennis Danis/Tavanasa organisescha mintgamai duas 

jamnas avon ina occurrenza cun pli u meins las medemas categorias? Daco quei desinteress? Ei para 

veramein buca d’esser in basegns per quella purschida che vegn ton dils giugadurs da nies club ni era 

da quels dalla regiun pauc appreziada – cun excepziun dil club da Danis/Tavansa che ha giu ina fetg 

buna participaziun. Duess quei trend cuntinuar eisi veramein da ponderar sch’ins vul aunc far quella 

concurrenza. Aschia fa ei veramein pauc senn pli. Ton pils organisaturs sco era per l’equipa che ha da 

far l’ustria eis ei plitost ina frustraziun.  

Tier la categoria R7 – R5 ei vegniu dau en 2 gruppas da treis ed ils victurs han giugau il final. El final 

batta Christian Vetsch, CT Pizol - Andrej Maissen, CT Danis/Tavanasa cun 6:0/6:1 e gudogna 

claramein quella lutga.  

Fetg intensivs ein ils cumbats dil tableau R5 – R9 stai. Leu ei vegniu da en ina gruppa da tschun aschia 

che mintga giugadur ha giu 4 giugs. Gudignau il turnier ha Christian Götz da Cuera. Il ver victur per 

mei ei denton Valentin Pally. El ha avon 30 onns piars entras in accident il bratsch dretg. Pli tard lu 

entschiet a dar tennis e stuiu midar vi tut sin il bratsch seniester. Tgi che ha persequitau il Valentin sil 

plaz da tennis ha viu tgei nundetga prestaziun ch’el demuossa.  

Tier il dubel/mix ei medemamein vegniu giugau en ina gruppa da 5 squadras. Simon Lechmann 

gudogna ensemen cun sia partenaria Sereina Decurtins tuts ils giugs ed aschia naturalmein era il 

turnier.   



Rangaziun R5 – R9: 1. Christian Götz, TC Cuera, 2. Claudio Friberg, TC Danis- Tavanasa, 3. Linus 

Tschalèr, TC Glion, 4. Valentin Pally, TC Mustér, 5. Marc Janett, TC Savognin Final R7 – R9: Stephan 

Vetsch TC Cuera – Andrej Maissen TC Danis/Tavanasa: 6:0/6:1 Rangaziun dubel/mix: 1. Simon 

Lechmann/Sereina Decurtins, TC Trun, 2. Erich Decurtins/Karin Demont, TC Trun, 3. Retus 

Cathomas/Claudia Cathomas, TC Danis-Tavanasa, 4. Gion Petschen/Aurelia Petschen, CT Trun, 5. 

Anton Schmid/Valeria Schmid, TC Danis Tavanasa.  

Cordial engraziament a Luis Caduff che ha substitui mei tier quei turnier ed alla equipa dils umens dalla 

3. ligia per il menaschi d’ustria.  

Turnier dil club “Cornèrcard Club Champion Trophy dils 11 – 12 d’uost 2018  

Cun11 annunzias tiels umens e 9 tier las damas ei la participaziun stada per 5 persunas pli bassa ch’igl 

onn precedent. Ton tier las damas sco era tiels umens ei vegniu giugau en 3 gruppas. Tier las damas 

ein Paula Nay R5 e Carmen Albin-Bearth R5 sequalificadas pil final.  

Lez gudogna la Carmen encunter la Paula cun 6:1/6:1. Gia igl onn avon haveva cun Carla Flury – Nay 

ina “gest maridada” gudignau il turnier e tier Carmen Bearth – Albin setracta ei medemamein d’ina 

“frestg” maridada, pia d’ina duplicitad. Sto esser che quei ei il ver doping! Also ussa saveis tgei ch’igl e 

da far per vegnir campiunessa dil club!  

Tiels umes sequalificheschan il victur digl onn vargau Yanick Pally (R6) e Patrizio Decurtins (R8) pil 

final. Lez gudogna Patrizio cun il resultat da 7:6/6:1  

Final damas: Carmen Bearth – Albin (R5) : Paula Nay (R5) 6:1/6:1 Rangaziun damas: 1. Carmen 

Bearth – Albin, 2. Paula Nay, 3. Milena Derungs, 4. Tamara Derungs, 5. Karin Demont, 6. Manuela 

Decurtins  

Final umens: Decurtins Patrizio (R8) – Yannick Pally (R6) 7:6/6:4 Rangaziun umens: 1. Patrizio 

Decurtins, 2. Yannick Pally, 3. Urs Pfister, 4. Luis Caduff, 5. Luca Pally, 6. Bernd Lay  

Cordiala gratulaziun alla campiunessa ed al campiun dil club. Bien engraziament a nies commember 

d’honur Venanzi Nay che ha organisau e menau atras il turnier sco era allas equipas dallas damas 30 

plus per l’organisaziun dalla ustria.  

Cup Punteglias dils 31 d’uost – 2 da settember 2018  

Il turnier dil Cup Punteglias ei en emprema lingia staus signaus da malaura (e quei suenter in liunga 

perioda da caliras), ha pliras gadas stuiu vegnir interruts ed aschia vegnius tratgs bravamein alla liunga. 

Tuttina ein giugaduras e giugadurs stai entochen il davos da buna luna. La participaziun ei cun 23 

annunzias stada per in bien ton megliera ch’igl on vargau cun mo 13 giugadurs e giugaduras. 

Sulettamein per las categorias 65 plus e 35 plus R7 – R9 ha ei dau memia paucas annunzias. Insumma 

ei quei buca l’emprema gada che la categoria 65 plus vegn strihada. Ins sto sedumandar sch’ins vul 

scriver ora quella el futur. Jeu sundel plitost dil meini buc. Cun las tschun autras categorias ei il turnier 

aunc cargaus detgavunda.   



Categoria umens singul 55 plus, R5 - R9 En duas gruppas da 4 ei vegniu eruiu ils finalists. 

Legreivlamein sesanfla cun Bernd Lay in commember dil Club da tennis Trun el final nua ch’el sto 

denton suttacumber a Christian Wechsler. Finals: Christian Wechsler (R7), TC Lido Lugano – Bernd 

Lay (R8), TC Trun 6:4/6:2  

Categoria umens singul 35plus, R5 - R9 Cheu ei vegniu giugau en duas gruppa da 3 e pil final ein 

Valentin Pally e Claudio Friberg se- qualificai. En ina dira lutga batta Claudio Friberg siu adversari en 

treis sets. Final: Claudio Friberg (R5), TC Danis/Tavanasa – Valentin Pally (R6), TC Mustér 6:4/4:6/7:6  

Categoria damas 30 plus R6 – R9 Suenter il cumbat en duas gruppas da 3 ein Manuela Decurtins e 

Daniela Tenz sequlificadas pil final. Era cheu ha ei dau ina dira lutga e la finfinala ha legreivlamein 

nossa commembra gudignau il tetel en treis sets. Cordiala gratulaziun! Final: Manuela Decurtins (R7), 

TC Trun – Daniela Tenz (R7), TC Glion 6:4/3:6/7:6  

Categoria damas R4 – R9 Cheu ei stau clubintern in cumbat denter las schumellinas Tamara e Milena 

Derungs encunter Sereina Decurtins. Sereina gudogna tuts giugs ed ei aschia la meritada victura da 

quella categoria. Rangaziun: 1. Sereina Decurtins (R5), TC Trun, 2. Milena Derungs (R7), TC Trun, 3. 

Tamara Derungs (R6), TC Trun  

Grond engraziament a tuttas giugaduras e tuts giugadurs che han malgrad las interrupziuns pervia dalla 

plievgia giu la pazienzia da tener la dira entochen il davos e lu naturalmein alla equipa da seniors per il 

menaschi dalla ustria.  

Gliesta da rangaziun singul e dubel 2018  

Tenor miu saver ei quei per l’emprema gada dapi che quella occurrenza exista che neginas activitads 

han giu liug. Cun Erich e Gieri Decurtins ed Aldo Peng ha ei dau sulettamein treis annuzias per la 

gliesta da singul! Jeu spargnel cheu in commentari.  

Seras dil club  

Suenter l’emprova cun seras da grillar essan nus turnai anavos la sesiun vargada tier la fuorma e la 

sera (mesjamna) usitada: dar giugs, survir bubrondas e dar ora pettas. Il success ei staus mudests. Sto 

esser ch’era quella fuorma vegn buca pli da motivar biaras persunas da separticipar alla sera dil club. 

Ni eisi forsa stau memia cauld la stad vargada?  

Remarcas  

Suenter duas sesiuns sco meinagiug e meinaturnier sundel jeu sedecidius da seretrer da quei uffeci. Ils 

motivs haiel jeu declarau alla suprastonza. Il sistem che ton la funcziun da meinagiug (responsabels per 

il menaschi d’interclub) sco era da meinaturnier ei adossada alla medema persuna pretenda - ord mia 

vesta persunala e subjectiva - memia bia presenza e lavur en favur dil club da tennis. Ensesez 

cussegliavel jeu adina alla glieud da surprender suenter la pensiun per in onn neginas funcziuns ni 

uffecis – aber jeu haiel halt fatg auter che perdagau e perquei - sez la cuolpa!   



Engraziament  

En emprema lingia engraziel jeu a quels ch’ein segidai cun mei sco meinagiug e meinaturnier: Luis 

Caduff e Venanzi Nay. Lu engraziel jeu als collegas ed allas collegas dalla suprastonza per il grond 

engaschi: Erich Decurtins, president, Simona Demont, cassiera, Carla Flury - Nay, actuara e Simon 

Decurtins, cau dils juniors. Plinavon in engraziament a tuts capitanis, als menaders e las menadras da 

cuors, al cauplaz Leandro Petschen ed a Erna Nay ch’ei responsabla per la casa dil club.  

Fotos dils turniers 2018 Turnier da divertiment dils 10 da matg 2018  

  
 

Turnier Cup Crestas 6 – 8 da fenadur 2018  

   
Turnier dil Club 11 – 12 d’uost 2018  

   



Turnier Cup Punteglias 31 d’uost – 2 da settember 2018  

   

 
 

  



 cau da juniors  
 

Igl onn 2018 ei stau miu secund onn sco cau da juniors dil club da tennis. Entschiet ha la sesiun 2018 

cun l’organisaziun dils trenaments dils juniors e las junioras.  

Trenament  

Entschatta avrel ein ils taluns d’annunzia vegni reparti el consorzi da scola Trun/Sumvitg sco era scret 

ora el Fegl ufficial. Era eisi vegniu schau ir in mail a tut ils participonts dils davos onns. Nus vein 

retschiert totalmein 20 annunzias, 8 kids e 12 juniors e junioras. Quei ei in grond pass anavos, sche ins 

mira che igl onn 2017 ha aunc giu 37 annunzias.  

Fin avrel han ils trenaments entschiet.  

Ils kids ein vegni trenai da Dania Petschen e Natascha Wolf en duas gruppas la mesjamna 

suentermiezdi. In pèr ga ha aunc la Corina Petschen gidau ora. Suenter siat trenaments han ils affons 

dau in turnier da finiziun. Els han saviu muossar lur progress e han giu grond plascher dils numerus 

aspectauturs e dils premis ch’els han retschiert.  

Ils juniors e las junioras dad 11-18 onns ein vegni trenai dad Nic Dermon e da Karin Demont. Luis 

Caduff ha era segidau inqual ga. Cun 12 annunzias havein nus fatg 2 gruppas da trenament. La Karin 

ha trenau il mardis in’ura ed il Nic ha trenau mintgamai la gievgia in’ura. Per terminar la sesiun da tennis 

havein nus organisau in turnier da finiziun fin settember. La partizapiziun ei denton bu stada aschi 

gronda sco ils davos onns, mo 9 juniors/as han priu part a quei turnier. lIs affons han dau tennis e 

differents giugs. Per mintgin ha ei dau enzatgei da gudignar. Da miezdi ei vegniu grillau e magliau 

pommes frites – engraziel fetg alla Beni dil Tschut pils pommes!  

Engraziar less jeu era alla Dania, alla Natascha, alla Karin al Nic ed al Luis per lur super lavur e lur 

grond engaschi a favur da nos juniors. Senza vus fuss tut quei buca stau pusseivel.  

Sco finiziun dalla sesiun ein ils trenaders ed il cau da juniors ir a tscheina el Café Tschut miez 

november. Leu eisi vegniu discuriu sur dalla sesiun vargada e sur dalla proxima sesiun da tennis.  

Interclub da juniors/as  

Igl onn 2018 havein nus saviu annunziar 2 gruppas pigl interclub da juniors.  

Tier las buobas vein giu ina gruppa ella Liga B ella categoria U18. Quei ein Dania Petschen, Paula 

Maissen e la Natascha Wolf. Ellas han spiars duas partidas e gudignau ina partida. Totalmein han ellas 

fatg 4 puncts da 9 pusseivels. Aschia han ellas fatg las tiarzas en lur gruppa.  

Era ils giuvens han uonn puspei dau interclub da juniors. Tier ils buobs vein giu ina gruppa ella Liga B 

ella categoria U18. Quei ein Ramon Orlik e Yannic Duff. Els han spiars enncunter ils da Muster e 

gudignau encunter ils da Tavau. Totalmein han els fatg 3 puncts da 6 pusseivels. Aschia han els fatg ils 

secunds en lur gruppa.  



 

  
 

Cader regiunal  

Igl unviern 2017/2019 ha il Nic Dermont menau atras il cader regiunal a Mustér, nua ch’el trenescha 

mintgamai la mesjamna giuvenils dalla regiun duront igl unviern. Quei unviern ein 4 giuvenils da nies 

club separticipai al cader. Quels ein: Dania Petschen, Paula Maissen, Natascha Wolf e Noel Duff.  

Quels cuors vegnan susteni dil club cun 50.- fr. per giugadur/a. Igl unviern 2018/2019 dat ei negin cader 

regiunal, quei ord munconzas dad annunzias.  

Camp da tennis  

Il tennis-camp Surselva vegn menaus atras duront la stad en 3 loghens ella regiun Surselva. Igl onn 

2018 ei quei stau a Mustér, Trun e Glion. Giugadurs entscheviders ni pli avanzai ord l’entira regiun san 

separticipar al camp. Miez fenadur ha il camp giu liug a Trun. Nus vein giu 4 annunzias. Ils affons ein 

vegni trenai dalla Luana Rageth da Domat. La responsabladad ha Roger Lang giu. Igl onn 2019 vegn il 

camp da tennis mo pli menaus atras duas ga, inaga a Muster ed inaga a Glion.  

Program per la proxima sesiun  

Per la sesiun 2019 ein ils trenaments da juniors/as puspei previ sco tochen dacheu. Entginas gruppas 

vegnan era a separticipart agl interclub da juniors.  

Per la Karin eisi stau la davosa sesiun ch'ella ha trenau nos juniors. Ad ella lessel engraziar zun fetg per 

la lavur prestada ils davos onns en favur da nos juniors e nossas junioras.  

Il Nic, la Dania e la Natascha treneschan vinavon nos giuvens.  

Tuttina essan nus alla tscherca da trenaders, cunzun per ils juniors. Igl ei fetg impurtont d’anflar 

persunas ch’ein promtas da trenar nos pigns e giuvens ch’ein il futur dil club. Jeu selegrel da mintgin 

che s’annunzia tier mei sch’el ha intress da daventar trenader.   



5.  Rendaquen 

 quen annual 

 

Nossa cassiera Simona Demont presenta il quen e la bilanza dalla sesiun 2018. Cun in total d'entradas 

da frs. 38'002.91 ed in total d'expensas da frs. 34'340.61 siara il quen annual cun in gudogn da frs. 

3’662.30.  

Il president engrazia alla cassiera per la fetg buna lavur prestada. 

 

 rapport dils revisurs ed approbaziun dil quen 
 

En num dils revisurs plaida Lea Alig. Ella sa communicar ch'il quen ei vegnius menaus schuber e bein e 

che tuts mussaments necessaris ein avon maun. Ella engrazia a Simona Demont per la buna lavur 

prestada. Medemamein engrazia ella a tut ils commembers e tuttas commembras che segidan dil lotto. 

Quei ei in fetg impurtont post pil quen. Essend ch'ei dat neginas objecziuns enviers il quen annual fa 

ella la proposta d'approbaziun. Il quen vegn approbaus unanimamein. 

 

6.  Elecziuns  

 president/a 

 

Erich Decurtins ei staus dus onns president dil club. Igl ei in intensiv post e pretenda bia lavur. Tuttina 

ha el vinavon tschaffen da quella lavur, cunzun era perquei ch’ils commemebrs e las commembras ein 

adina puspei promts da segidar. Aschia eis el promts dad aunc star a disposiziun sco president per 

in’ulteriura perioda da dus onns.  

L’actuara Carla damonda ils presents d’eleger Erich per dus ulteriuras onns sco president dil club. Ils 

presents reelegian unanimamein Erich sco president. 

 

 actuar/a 

 

Carla Flury-Nay ha suenter 3 onns sco cau da juniors e 2 onns sco actuara abdicau siu post en 

suprastonza. Il president engrazia ad ella per tut sia lavur prestada. Per ella ha la suprastonza anflau 

Carmen Bearth-Albin che fuss promta da surprender il post dad actuara. Ella vegn elegida 

unanimamein dils presents.  

 

 meinagiug/meinaturnier 

 

Silvio Albin ha tochen dacheu fatg dus posts enina, numnadamein meinagiug e meinaturnier. El fuss 

promts da star vinavon sco meinagiug, less denton dar giu la part da meinaturnier. La suprastonza 

haveva anflau Simon Lechmann sco meinaturnier. El ha denton ord motivs da sanadad stuiu seretrer 

cuort avon radunonza generala. Ad aschi cuorta vesta eis ei buca reussiu dad anflar in’autra persuna pil 

post da meinaturnier. Era cun dumandar ella runda suenter intressents ei la reacziun stada negativa. 

Aschia sedeclara il president Erich Decurtins prompts da surprender il post da meinaturnier sut la 

cundiziun che las equipas che meinien mintgamai l’ustria dils turniers segidien cun el. Erich 



accentuescha che adossar la lavur al president surcarghi tuttenina quel e meini lu forsa tier ina 

abdicaziun. El spera fetg ch’ils commembers e las commembras seigien promts da segidar e da 

s’engaschar pil club.  

L’actuara Carla damonda ils presents d’eleger Erich sco meinaturnier. Ils presents elegian 

unanimamein. 

 

 cau da juniors 

 

Simon vegn suenter dus onns d’engaschi puspei en roda d’elecziun. El ei bugen promts d’exequir dus 

ulteriurs onns la lavur dil cau da juniors. El vegn elegius unanimamein. 

 

 revisur da quen 

 

Carmen Demont seretila sco revisura da quen suenter biebein 10 onns engaschi perquei che Simona 

Demont ei cassiera dil club.  

Petra Duff ei sedeclarada promta da surprender quei post per in onn. (Mo per in onn per che las 

revisuras da quen vegnien alternont en roda d’elecziun.) Petra Duff vegn elegida unanimamein. 

Era Lea Alig vegn reelegida unanimamein.  

 

 responsabel dil lotto  

 

Il president giavischa ch’il responsabel dil lotto vegni elegius la sera da radunonza generala. Aschia ei 
quei post surdaus claramein ad ina persuna.  
Melanie Albin stat a disposiziun per quei post. Ella vegn elegida unanimamein sco responsabla pil lotto.  
 
  



7.  Mutaziuns 

 entradas 

Las suandontas persunas han tschentau la damonda d’entrar en nies club: 

 

Juniors/Junioras: - Jana Felber 

  - Luana Wolf  

Carschi - Susanna Arpagaus 

  - Larissa Albin 

  - Van Maar Gert Jan 

  - Lay Bernd 

  - Adriana Albin 

  - Hasegan Florin Lucian 

  - Nadja Schmed  

  - Olteon Victor Stefan 

  - Milan Kristic 

  - Hasegan Andrei Loan 

 

Las persunas numnadas vegnan pridas si el club unanimamein. 

 

 extradas 

Las suandontas persunas extreschan da nies club: 

 

Juniors/Junioras - Lara Carigiet 

  - Fabio Carigiet 

  - Sara Cajacob 

  - Nina Alig 

Carschi: - Annette e Pieder Decurtins 

  - Marionna Isering 

  - Arthur Cantieni 

  - Peter Leder 

  - Christian Maissen 

  - Erica Maissen-Senn  

  - Clau Janka 

  - Ursin Lechmann 

  - Magnus e Miriam Manetsch 

 

 

8.  Fixaziuns dallas contribuziuns  

 annualas 

La contribuziun annuala resta sco dacheu. 

 

 affitaziuns dils plazs 

Era cheu dat ei neginas midads uonn. 

 



9.  Damondas da pagar anavos quotas da fatschenta 

 

Sco mintg’onn vegn era uonn pagau anavos las quotas da fatschenta. Ils nums da Serafin Rensch (1) 

ed Erica Maissen (19) vegnan tratgs ord la capiala. Il president pren si contact cun els.  

 

10. Program/termins 2019 

 

Ils 3 d’uost organisescha la cumissiun da cultura ina fiasta dil vitg. Els han dumandau si las uniuns da 

segidar tier l’organisaziun. Tochen uss ein il club da ballapei e la gugga s’annunziai.  

Urs: Las equipas d’interclub han gia avunda da far cun organisar e segidar cun tut ils termins ed events 

dil club. El ei buca persuenter dad aunc surprender dapli lavur.  

Silvio: Il datum digl event ei duront il temps da vacanzas ed el ha dubi ch’avunda gidonters seigien 

d’entuorn lura. Medemamein ha la cumissiun admess memia paucas informaziuns da lur spetgas 

enviers il gidonters.  

Luis: Da principi eis era el buca persuenter da surprender quella lavur. Ei fuss denton donn sch’igl entir 

vitg separticipescha per possibilitar ina fiasta dil vitg e mo il club da tennis s’engascha buc.  

Suenter quels resuns communichescha il president alla cumissiun ch’il club segidi buca tier la fiasta.  

 

Ils 12 ed ils 13 d’avrel ha la preparaziun dils plazs liug. Ultra dalla preparaziun dils plazs sto era la 

terrassa vegnir ulivada e la preit da betun vegnir tratga grad. Ei drova pia sco adina mintga gidonter! 

Silvio: Ei fuss bien da squar giu ils plazs gia duront l’jamna. Forsa ch’enqualin havess peda. Aschia fuss 

quella lavur buca era aunc da far ils 12 ed ils 13. El fa ina gruppa da WhatsApp per organisar quella 

lavur.  

 

Sin tutti.ch ha in commember anflau ina stora da sulegl per 800.- per nossa terrassa. Ella ei 5 meters 

lada e vegn o 4 meters. Ins sto denton ir a Basel per ella, demontar ella e vegnir si a montar ella.  

Negin ei promts dad ir per la stora. La suprastonza discutescha vinavon quei cass en suprastonza.  

 

13. Varia 
 

Simon Decurtins: Tochen dacheu ha Simon Decurtins administrau la pagina d’internet da nies club. 

Quei vegn daniev Aldo Peng a far. Engraziel fetg ad el!  

 

Erich Decurtins: Il president giavischa ch’ils commembers e las commembras fetschien diever dil sistem 

da reservaziun da plazs e scrivien en sch’ei fan néz dils plazs.  

Ils president surdar in matg flurs a Carla Flury-Nay ed a Carmen Demont sco engraziament per lur 

lavur. Era a Gion Petschen engrazia el cun ina butteglia vin per ses 10 onns sco speaker da lotto.  

 

Per finir engrazia Urs Pfister alla suprastonza per tut la lavur. Ils presents applaudeschan.  

 

Il president siara la radunonza ed envidada da star da cumpignia. 

Pil Club da tennis Trun 

L’actuara 

Carla Flury-Nay 


